
Tǝwrat 39-ⱪisim
«Malaki»

(Malaki pǝyƣǝmbǝrniǌ kitabi)
(Tǝwrat dǝwridǝ, Hudaniǌ Israilƣa bolƣan ǝǌ ahirⱪi hitabi)

Kirix sɵz

Pǝyƣǝmbǝr ɵzi
Malaki pǝyƣǝmbǝrniǌ kelip qiⱪixi wǝ uniǌ arⱪa kɵrünüxini bilmǝymiz. Yazmisidin 

ⱪariƣanda, u Yerusalemda turƣan. Uniǌ ismi «Meniǌ ǝlqim» degǝn mǝnidǝ. Bu ibarǝ uniǌ 
yazmisida kɵrülidu, biraⱪ pǝyƣǝmbǝr buniǌ bilǝn ɵzini ǝmǝs, baxⱪa birsini kɵrsitip beridu.

Yezilƣan waⱪti
Kitabniǌ ɵzi bizni ⱨeqⱪandaⱪ qisla yaki waⱪit bilǝn tǝminlimǝydu, biraⱪ Malaki 

pǝyƣǝmbǝr kitabida kona Pars tilidiki «peha» (waliy) degǝn sɵzni ixlǝtkǝn bolup, biz uniǌdin 
kitabniǌ Pars imperiyǝsi dǝwridǝ, yǝni Israil dɵliti xu imperiyǝniǌ baxⱪuruxi astida turƣan 
mǝzgildǝ, miladiyǝdin ilgiriki 539-313-yillar arisida yezilƣanliⱪini bilimiz (miladiyǝdin ilgiriki 
313-yili, Pars imperiyǝsi grek imperiyǝsi tǝripidin ƣulitilƣan).

Kitabtin biliximizqǝ, bu kitab muⱪǝddǝs ibadǝthana ⱪurulƣandin keyin, yǝni miladiyǝdin 
ilgiriki 515-yilidin keyin yezilƣan. Kitabta eytilƣan mǝsililǝrni Tǝwratniǌ «Nǝⱨǝmiya» degǝn 
ⱪismida eytilƣan mǝsililǝr bilǝn selixturƣanda, naⱨayiti kɵp ohxap ketidiƣan yǝrliri bar. 
Xuniǌ üqün xu hulasigǝ kelimizki, kitab ⱨǝzriti Nǝⱨǝmiyaniǌ Yerusalemƣa ikkinqi ⱪetim 
kelixidin, yǝni miladiyǝdin ilgiriki 433-yilidin keyin uzun ɵtmǝy yezilƣan. Kitabniǌ yezilƣan 
waⱪtini yuⱪiriⱪi waⱪittin sǝl keyinrǝk yezilƣan degǝn pǝrǝzdǝ bolƣan alimlarmu bar, ularniǌ 
pǝrizi boyiqǝ kitab miladiyǝdin ilgiriki 400-yili ǝtrapida yezilƣan bolidu. 

Kitabniǌ tarihiy arⱪa kɵrünüxi
Əmdi waⱪit miladiyǝdin ilgiriki 430-yili ǝtrapida bolidu. Israil hǝlⱪi Babil imperiyǝsigǝ 70 yil 

sürgün bolux azabini tartⱪanidi (miladiyǝdin ilgirikiki 605-538-yili). Miladiyǝdin ilgiriki 539-yili 
Babil imperiyǝsi Pars imperiyǝsi tǝripidin aƣdurulƣan. Pars imperatori «büyük Ⱪorǝx» sürgün 
bolƣanlarƣa wǝtinigǝ, yǝni Pǝlǝstingǝ ⱪaytixⱪa ruhsǝt bǝrdi. Ⱨalbuki, pǝⱪǝt qǝklik bir ⱪisim 
adǝmlǝrla xundaⱪ ⱪilixni talliwaldi. Ⱪalƣan kixilǝr Mesopotamiyidǝ turuwǝrdi. Ular xu yǝrniǌ 
raⱨǝt turmuxiƣa kɵnüp ⱪalƣan, ǝslidiki deⱨⱪanqiliⱪ ⱨayatini sodigǝrlikkǝ almaxturƣan bir hǝlⱪ 
bolup ⱪalƣanidi. Waⱪittiniǌ uzirixiƣa ǝgixip, Yǝⱨudiy hǝlⱪi soda ⱪilix jǝⱨǝtidǝ daǌ qiⱪarƣanidi.

Ⱪaytip kǝlgǝn kixilǝr zor ümidlǝr bilǝn kǝldi; Yǝxaya, Yǝrǝmiya wǝ Əzakiyal pǝyƣǝmbǝrlǝr 
«Ⱪutⱪuzƣuqi-Mǝsiⱨ» wǝ Uniǌ tilsimat samawi padixaⱨliⱪi toƣruluⱪ karamǝt bexarǝtlǝrni 
bǝrgǝnidi. Kixilǝrniǌ «bu bexarǝtlǝr tezla ǝmǝlgǝ axurulamdikin» dǝydiƣan zor ümidliri bar 
idi. Biraⱪ ular ⱪaytip kǝlgǝndǝ, ɵziniǌ ɵylirini, deⱨⱪanqiliⱪ mǝydanlirini ⱪayta ⱪuruxtiki 
japaliⱪ ixlarƣa yüzlǝngǝnidi. Uniǌ üstigǝ ǝtraptiki ǝllǝr ularƣa kɵp awariqilik selip bǝrdi. Əsli 
Sulayman salƣan, 70 yil ilgiri wǝyran ⱪilinƣan «muⱪǝddǝs ibadǝthana»niǌ ⱪayta ⱪuruluxida 
ix baxlinix miladiyǝdin ilgiriki 535-yili bolƣini bilǝn, hǝlⱪ uniǌdin alliburun ⱪol üzgǝnidi. 

Buniǌ sǝwǝbliri az ǝmǝs idi. Birinqidin, ɵzliriniǌ ɵylirini, deⱨⱪanqiliⱪ mǝydanlirini ⱪayta 
ⱪuruxmu kiqik ix ǝmǝs idi. Buniǌdin eƣiri xuki, ǝtraptiki ǝllǝr ibadǝthana toƣruluⱪ: «Bu ixlar 
isyanniǌ baxlinixi» degǝndǝk ƣǝywǝt-xikayǝtlǝrni ⱪilƣan, imperator bu gǝpkǝ ixinip kǝtkǝn 
ⱨǝmdǝ ⱪuruluxni dǝrⱨal tohtitix kerǝk degǝn yarliⱪni qüxürgǝnidi. Buni az dǝp, Sulayman 
ⱪurƣan ǝsli ibadǝthaniniǌ ⱨǝywisini kɵrgǝn bǝzi moysipitlarniǌ uni ⱨǝrdaim ǝslǝp: «Ⱨazir 
salidiƣan bu ɵy ǝslidiki xǝrǝplik ɵygǝ selixturƣanda ⱨeqnemigǝ ǝrzimǝydu» degǝn sɵzliri 
hǝlⱪniǌ kɵǌligǝ soƣuⱪ su sǝpkǝnidi. Biraⱪ Ⱨagay wǝ Zǝkǝriya pǝyƣǝmbǝrlǝrniǌ 
riƣbǝtlǝndürüxi ⱨǝm dadil bexarǝtlǝrni berixi bilǝn hǝlⱪniǌ iman-etiⱪadi küqǝytilgǝn bolup, 
ular ⱪuruluxni ⱪaytidin baxliƣan. Pǝⱪǝt tɵt yerim yil iqidǝ binani pütküzgǝnidi.

Əmdi Ⱨagay pǝyƣǝmbǝr «Bu ɵyniǌ keyinki xan-xǝripi ǝslidikidin zor bolidu» degǝn 
bexarǝtni bǝrgǝnidi («Ⱨag.» 2:9). Zǝkǝriyamu karamǝt aram-hatirjǝmlik elip kelidiƣan «tǝhtkǝ 
olturidiƣan bir kaⱨin» toƣruluⱪ bexarǝt bǝrgǝnidi. Biraⱪ tǝhminǝn toⱪsan yilƣa yeⱪin waⱪit 
ɵtüp kǝtkǝn bolsimu, bu ixlar tehi ǝmǝlgǝ axurulmiƣanidi. Kɵp adǝmlǝrniǌ kallisida: «Israil 
dǝrwǝⱪǝ «Hudaniǌ alaⱨidǝ talliwalƣan hǝlⱪimu?»» degǝndǝk ⱨǝrhil ikkilinixlǝr, guman yaki 
soallar pǝyda bolƣanidi. Əyni waⱪittiki «Israil» qoǌ imperiyǝniǌ ⱪol astidiki naⱨayiti bir 
kiqikkinǝ dɵlǝt idi, halas. Ibraⱨim pǝyƣǝmbǝrgǝ kɵp yil ilgiri: «Sǝn arⱪiliⱪ dunyadiki barliⱪ ǝl-
jǝmǝtlǝrgǝ bǝht ata ⱪilinidu» degǝn wǝdǝ berilgǝn tursa, ǝmdi Israil ⱨazir xunqǝ kɵp ⱪiyinqiliⱪta 
ⱪalamdu? Baxⱪilarƣa bǝht-bǝrikǝt yǝtküzüxni biryaⱪta tursun, ularniǌ ɵzlirimu bǝhtlik ǝmǝs 
idi, bǝlki japa tartiwatatti, kǝmbǝƣǝlliktǝ turuwatatti; qekǝtkǝ wǝ baxⱪa apǝtlǝr ularniǌ bexiƣa 
qüxüp turuwatatti; ularniǌ jǝmiyiti seⱨirgǝrlik, hurapiyliⱪ, zinahorluⱪ, aldamqiliⱪ wǝ 
adalǝtsizlikkǝ tolƣanidi. Ibadǝthanida ⱪilinƣan ibadǝt ⱪuruⱪ xǝkilwazliⱪⱪa aylinip ⱪalƣanidi. 
Kɵp kaⱨinlar wǝ Lawiylar wǝzipilirini, jümlidin sunuxi kerǝk bolƣan ⱪurbanliⱪlarni kɵzgǝ 
ilmaydiƣan bolup ⱪelixⱪanidi, bundaⱪ ǝⱨwalda puⱪralarniǌ ibadǝthaniƣa wǝ uniǌ 
bǝlgimilirigǝ bolƣan ⱨɵrmitiniǌ suslixip ketixi ǝjǝblinǝrlik ix ǝmǝs idi.

Malaki pǝyƣǝmbǝr dǝl muxu ǝⱨwalda mǝydanƣa qiⱪip bexarǝtlǝrni bǝrdi. Uniǌ yǝtküzgǝn 
hǝwiri intayin qüxinixlik wǝ ammibab idi. Huda wǝdǝ ⱪilƣan yeǌi ixlar pǝyda bolmiƣuqǝ, 
hǝlⱪ Huda alliⱪaqan tapxurƣan ixlarni qiǌ tutux kerǝk idi. Huda miǌ yil burun Musa 
pǝyƣǝmbǝr arⱪiliⱪ tüzgǝn ǝⱨdǝ boyiqǝ, ularniǌ ⱨazirⱪi ⱪiyinqiliⱪliri, kǝmbǝƣǝl bolƣanliⱪi 
dǝl ularniǌ Hudaniǌ tapxuruⱪlirini etibarƣa almasliⱪi tüpǝylidin boldi. Huda ularni bu 
ǝⱨdiniǌ maddiliri boyiqǝ ɵzini sinap beⱪixⱪa qaⱪiridu — ǝgǝr ular Uniǌ yeniƣa ⱪaytip kǝlsǝ, 
U ularƣa ǝⱨdidǝ wǝdǝ ⱪilinƣan ixlarni ⱪilip beridu — U ularniǌ kǝmbǝƣǝllik ǝⱨwalini, iqki 
jedǝl-majiralirini tügitidu. Pǝyƣǝmbǝrlǝrniǌ bexarǝtliridǝ kɵp uqriƣandǝk, bu bǝrikǝt 
toƣruluⱪ sɵzligǝndǝ, uniǌ sɵzliri Hudaniǌ ⱨazir bǝrmǝkqi bolƣan bǝrikitidin atlap, 
buniǌdin tehimu uluƣ bir bǝrikǝtkǝ ɵtidu. Xu bǝrikǝt bolsa, Ⱪutⱪuzƣuqi-Mǝsiⱨniǌ dunyaƣa 
kelixi bolidu. Kitabta yǝnǝ Uniǌ kelixi bilǝn ibadǝthanida wǝ uniǌda ixlǝydiƣan kaⱨin-
lawiylar arisida nemǝ ixlarni ⱪilidiƣanliⱪi eytilidu. Bexarǝt yǝnǝ u ixlardin tehimu yiraⱪ 
bolƣan, Pǝrwǝrdigarniǌ «uluƣ wǝ dǝⱨxǝtlik küni»gǝ ɵtidu.

Malaki pǝyƣǝmbǝr bolsa, 450 yil iqidǝ Huda Israilƣa ǝwǝtkǝn ǝǌ ahirⱪi pǝyƣǝmbǝr boldi. 
Uniǌ bexarǝtlirimu xu mǝzgil iqidǝ ularƣa berilgǝn ǝǌ ahirⱪi wǝⱨiy bolup ⱪalƣanidi. Bu 
waⱪittin keyin dǝl Malaki pǝyƣǝmbǝr aldin’ala eytⱪandǝk, Yǝⱨya pǝyƣǝmbǝr mǝydanƣa 
qiⱪip: «Pǝrwǝrdigarniǌ yolini tǝyyarlaǌlar» dǝp jakarlap, qɵl-bayawanda pǝyda boldi. Biz bu 
bexarǝt üstidǝ «ⱪoxumqǝ sɵz»imizdǝ kɵprǝk tohtilimiz.

Malakiniǌ sɵzlirini aǌliƣuqilar arisidiki bir ⱪisimlarniǌ towa ⱪilƣanliⱪi 3-bab, 
16-ayǝttin kɵrünidu. U bexarǝt bǝrgǝn bǝrikǝtlǝrdin birmunqisi ǝmǝlgǝ axurulƣan boluxi 

kerǝk idi, bolmisa u Israil hǝlⱪi tǝripidin ⱨǝⱪiⱪiy pǝyƣǝmbǝr dǝp ⱨesablinalmaytti. Biraⱪ, 
ǝpsuski, pǝⱪǝt Hudaƣa sadiⱪ bolƣan «ⱪaldisi» adǝmlǝrla ⱪulaⱪ salƣan ohxaydu. Israillarniǌ 
kɵpinqisi Malaki ⱪaldurƣan guwaⱨ-tapxuruⱪlarni keyinki üq-tɵt ǝsirdǝ asta-asta untup 
ⱪalƣan. Kaⱨinlar wǝ Lawiylar ɵzliriniǌ Huda bǝrgǝn «muⱪǝddǝs ⱪanun»ni xǝrⱨlǝx wǝ 
qüxǝndürüxtin ibarǝt rolini jari ⱪildurmidi; muⱪǝddǝs ⱪanunniǌ roxǝn yoruⱪluⱪi wǝ bǝrikiti 
«pǝrisiy» ⱨǝm «sadukiy» mǝzⱨipidikilǝrniǌ adǝmni ⱪaymuⱪturidiƣan tǝlimliri tǝripidin 
ƣuwalaxturulƣan. Bu mǝzⱨǝptikilǝr ɵzliriniǌ «pirliri»niǌ tǝlimlirini muⱪǝddǝs ⱪanundin 
üstün orunƣa ⱪoyƣan bolup, muⱪǝddǝs ⱪanun kɵp puⱪralar üqün kɵtürǝlmǝs yük bolup 
ⱪalƣan. Biraⱪ Malaki pǝyƣǝmbǝr «Pǝrwǝrdigardin ⱪorⱪup, Uniǌ nami üstidǝ oylanƣan» 
«ⱪaldi»lar üqün Ⱪutⱪuzƣuqi-Mǝsiⱨni kütüx yolini kɵrsitip berip, dǝl xu Ⱪutⱪuzƣuqi-
Mǝsiⱨniǌ dunyaƣa kelixi üqün yol tǝyyarliƣan; bu qoǌ ix üqün, bizgǝ nisbǝtǝn namǝlum 
bolƣan bu pǝyƣǝmbǝrdin qǝksiz minnǝtdar boluximizƣa toƣra kelidu.  

Malaki pǝyƣǝmbǝr bǝrgǝn bexarǝtlǝrniǌ uslubi
 Ⱨǝzriti Malaki eytⱪanlirini daim ɵziniǌki ǝmǝs, bǝlki Hudaniǌ nǝⱪ sɵzliri, dǝydu. U 

Hudani asmanlar üstidǝ turup, yǝr-zeminnimu baxⱪuridiƣanliⱪini tǝkitlǝydiƣan «samawi 
ⱪoxunlarniǌ Sǝrdari bolƣan Pǝrwǝrdigar» degǝn nami bilǝn kɵp ⱪetim tǝswirlǝydu.

Hudaniǌ Roⱨiniǌ kɵrsǝtmisi bilǝn u hǝlⱪkǝ «dialektik» yaki «didaktikiliⱪ» (munazirǝ) 
uslubi bilǝn ɵgitidu. Demǝk, u hǝlⱪniǌ mǝlum bir gunaⱨiƣa tǝnbiⱨ beridiƣan bir bayanni 
ⱪilidu; bu bayan hǝlⱪni qɵqitidu, ular «biz muxundaⱪ ixni zadi ⱪilmiduⱪ» degǝndǝk jawab bilǝn 
rǝt ⱪilidu; andin u bu jawabⱪa bir yaki birⱪanqǝ misal bilǝn rǝddiyǝ beridu. Bǝzidǝ hǝlⱪ yǝnǝ bir 
jawab beridu, u yǝnǝ jawabⱪa rǝddiyǝ beridu. Kitabta muxundaⱪ «munazirǝ»lǝrdin yǝttisi bar. 
Bu munazirilǝrdǝ, hǝlⱪniǌ bǝzi sɵzliri ayan ⱪilinidu. Biraⱪ nǝⱪil kǝltürülgǝn bu sɵzlǝrniǌ 
kɵpinqisi ularniǌ aƣzaki sɵzliri ǝmǝs, bǝlki kɵǌlidǝ (ⱨǝtta ƣil-pal) oyliƣan gǝpliri idi — 
mǝsilǝn, 2-bab, 17-ayǝttǝ, ularniǌ: «Rǝzillik ⱪilƣuqi Pǝrwǝrdigarniǌ aldida yahxidur, U 
ulardin hursǝn bolidu» degǝn oyliri ayan ⱪilinidu. Pǝyƣǝmbǝrlǝrniǌ bir alaⱨidiliki, ular pǝⱪǝt 
kǝlgüsidiki bǝzi ixlarni aldin’ala degǝndin sirt, Amos pǝyƣǝmbǝr degǝndǝk «Insanƣa ɵz oy-
pikriniǌ nemǝ ikǝnlikini ayan ⱪilix» üqün Hudaniǌ ⱪorali bolidu («Amos» 4:13).

Izaⱨat
Tǝrjimimizdǝ biz Tǝwratxunaslar alimlarniǌ tǝtⱪiⱪliridin, bolupmu Yǝⱨudi alim Doktor 

Arnold Fruhtenbaum ⱨǝm Əngliyǝlik alim Baldwin Hanimlarniǌ ǝsǝrliridin paydilanduⱪ.

Mǝzmun: —
(1) 1:1-1:5 — Hudaniǌ Israilƣa bolƣan muⱨǝbbiti
(2) 1:6-2:9  — Kaⱨinlarniǌ wapasizliⱪi 
(3) 2:10-16 — Hǝlⱪniǌ wapasizliⱪi
(4) 2:17-3:6 — «ǝⱨdǝ ǝlqisiniǌ kelixi»
(5) 3:7-12 — Hudaniǌ bǝrikǝtkǝ tǝklipi
(6) 3:13-18 — Mazaⱪ ⱪilƣuqilar wǝ Hudaniǌ «ⱪaldi»si
(7) 4:1-6 — «Pǝrwǝrdigarniǌ küni»

••••••••

1 1 Pǝrwǝrdigardin Malakiƣa yüklǝngǝn wǝⱨiy, u arⱪiliⱪ Israilƣa kǝlgǝn: —1

Birinqi munazirǝ — Hudaniǌ Israilƣa bolƣan muⱨǝbbiti
2 — Mǝn silǝrni sɵyüp kǝldim — dǝydu Pǝrwǝrdigar, — biraⱪ silǝr: «Sǝn bizni ⱪandaⱪmu sɵyüp 
kǝldiǌ?» — dǝysilǝr. 
Əsaw Yaⱪupⱪa aka bolƣan ǝmǝsmu? — dǝydu Pǝrwǝrdigar, — biraⱪ Yaⱪupni sɵydüm,2

 3 Əsawƣa 
nǝprǝtlǝndim; uniǌ taƣlirini qɵl ⱪildim, mirasini qɵl-bayawandiki qilbɵrilǝrgǝ tapxurup 
bǝrdim.3  4 Edom: «Biz wǝyran ⱪilinduⱪ, biraⱪ biz harabilǝxkǝn jaylarni ⱪaytidin ⱪurup qiⱪimiz» 
— desǝ, samawi ⱪoxunlarniǌ Sǝrdari bolƣan Pǝrwǝrdigar mundaⱪ dǝydu: — 
— Ular ⱪuridu, biraⱪ Mǝn ɵrüymǝn; hǝⱪlǝr ularni «Rǝzillikniǌ zemini», «Pǝrwǝrdigar 
mǝǌgügǝ ƣǝzǝplinidiƣan ǝl» dǝp ataydu.4

 5 Silǝrniǌ kɵzliriǌlar buni kɵrüp: «Pǝrwǝrdigar 
Israil qegrasiniǌ sirtida uluƣlandi!» — dǝysilǝr.5

Ikkinqi munazirǝ — kaⱨinlarniǌ wapasizliⱪi
6 — Oƣul atisini, ⱪul igisini ⱨɵrmǝtlǝydu; ǝmdi Mǝn ata bolsam, ⱨɵrmitim ⱪeni? Igǝ bolsam, 
Mǝndin bolƣan ǝyminix ⱪeni? — samawi ⱪoxunlarniǌ Sǝrdari bolƣan Pǝrwǝrdigar silǝrgǝ 
xundaⱪ dǝydu, i Meniǌ namimni kǝmsitkǝn kaⱨinlar! 
Biraⱪ silǝr: «Biz nemǝ ⱪilip namiǌni kǝmsitiptuⱪ?» — dǝysilǝr.6

7 Silǝr ⱪurbangaⱨim üstigǝ bulƣanƣan ozuⱪni sunisilǝr; andin silǝr: «Biz nemǝ ⱪilip seni 
bulƣap ⱪoyduⱪ?» — dǝysilǝr; ǝmǝliyǝttǝ silǝr: «Pǝrwǝrdigarniǌ dastihininiǌ tayini yoⱪtur» 
— dǝysilǝr.7

8 Kor malni ⱪurbanliⱪⱪa sunsaǌlar, bu ⱪǝbiⱨlik ǝmǝsmu? Tokur yaki kesǝl malni ⱪurbanliⱪⱪa 
sunsaǌlar, bu ⱪǝbiⱨlik ǝmǝsmu? Ⱨazir buni seniǌ waliyiǌƣa sunup baⱪ; u sǝndin hursǝn bo-
lamdu? Saǌa yüz-hatirǝ ⱪilamdu? — dǝydu samawi ⱪoxunlarniǌ Sǝrdari bolƣan Pǝrwǝrdigar.8

1:1 «yüklǝngǝn wǝⱨiy» — ibraniy tilida «massa» degǝn bir sɵz bilǝnla ipadilinidu. U «adǝmni ⱪorⱪunqⱪa salidiƣan wǝⱨiy» 
ⱨǝm «pǝyƣǝmbǝrniǌ zimmisigǝ yüklǝngǝn bir wǝzipǝ» degǝn ikki mǝnini ɵz iqigǝ alƣan boluxi mumkin. 
1:2 Rim. 9:13
1:3 «Yaⱪupni sɵydum, Əsawƣa nǝprǝtlǝndim» — «palanqini sɵydum, postanqiƣa nǝprǝtlǝndim» degǝnlik ibraniy tilida 
adǝttǝ «palanqini talliwaldim, postanqini rǝt ⱪildim» degǝn mǝnini birⱪǝdǝr tǝkitlǝydiƣan ibarǝ idi.
1:4 «Ular , yǝni Edomlar ⱪuridu, biraⱪ Mǝn ɵrüymǝn; hǝⱪlǝr ularni «Rǝzillikniǌ zemini», «Pǝrwǝrdigar mǝǌgügǝ 
ƣǝzǝplinidiƣan ǝl» dǝp ataydu» — Edom hǝlⱪi Israilƣa ⱨǝrdaim ɵqmǝnlik-adawǝt saⱪlap kǝlgǝnidi. Ahirⱪi zamanda 
ularniǌ zemini pütünlǝy adǝmzatsiz bolup, «ot-güngürt kɵydüridiƣan», jinlarniǌ makani bolidu (mǝsilǝn, «Obadiya»ni, 
«Yǝx.» 34-babni kɵrüǌ). Huda Israilƣa: «Mana Edom zemini ⱨǝrdaim tajawuz ⱪilinip, xǝⱨǝrliri bügüngǝ ⱪǝdǝr harabiliktǝ 
turuwatidu, silǝrniǌ ǝⱨwaliǌlar ulardin kɵp ǝwzǝl, silǝrdǝ ibadǝthana, xǝⱨǝrlǝr wǝ aram-tinqliⱪ bar, ulardin obdan 
sawaⱪ eliǌlar!» degǝndǝk bolsa kerǝk. Edomƣa tajawuz ⱪilƣanlar Babilliⱪlar (miladiyǝdin ilgiriki 587-586-yili) wǝ 
Ərǝblǝrni (550-460-yili) ɵz iqigǝ alƣan.
1:5 «Silǝrniǌ kɵzliriǌlar buni kɵrüp: «Pǝrwǝrdigar Israil qegrasiniǌ sirtida uluƣlandi!» — dǝysilǝr» — demǝk, yat ǝllǝr 
(ǝyni qaƣdiki butpǝrǝs hǝlⱪlǝr) Hudaniǌ kǝlgüsidǝ Edomniǌ üstidin ⱨɵküm qiⱪarƣanliⱪini kɵrüp, dǝrwǝⱪǝ Uniǌ tirik 
Huda ikǝnlikini etirap ⱪilidu.
1:6 «kaⱨin» — muⱪǝddǝs ibadǝthanida puⱪralar üqün mǝhsus ⱪurbanliⱪni kɵydürgüqi hadim.
1:7 «Pǝrwǝrdigarniǌ dastihininiǌ tayini yoⱪtur» — «Pǝrwǝrdigarniǌ dastihini»ni ⱪandaⱪ qüxinimiz? Muⱪǝddǝs 
ibadǝthanida Hudaƣa atap beƣixlanƣan ⱨǝmmǝ ⱪurbanliⱪ wǝ ularƣa ⱪoxulƣan «axliⱪ ⱨǝdiyǝ» wǝ «xarab ⱨǝdiyǝ» 
ⱪatarliⱪlarniǌ ⱨǝmmisi «Pǝrwǝrdigarniǌ dastihini» dǝp atalƣan. Kaⱨinlarniǌ bu dastihandiki bǝzi ⱪurbanliⱪlardin bir 
ⱪismini yeyix ⱨoⱪuⱪ-imtiyazi bar idi.
1:8 «Kor malni ⱪurbanliⱪⱪa sunsaǌlar, bu ⱪǝbiⱨlik ǝmǝsmu? Tokur yaki kesǝl malni ⱪurbanliⱪⱪa sunsaǌlar, bu ⱪǝbiⱨlik 
ǝmǝsmu?» — Musa pǝyƣǝmbǝrgǝ qüxürülgǝn ⱪanun boyiqǝ, ⱨǝrbir ⱪurbanliⱪ nuⱪsansiz boluxi kerǝk idi. Kor, tokur, kesǝl 
mal buyaⱪta tursun, ⱨǝtta kiqikkinǝ daƣ bolsimu bolmaytti («Law.» 22-babni, «Ⱪan.», 15:19-21ni kɵrüǌ).

9 — Əmdi, ⱪeni, silǝr Tǝǌridin bizgǝ xǝpⱪǝt kɵrsǝtkǝysǝn dǝp ɵtünüp beⱪiǌlar; ⱪoluǌlardin 
muxular kǝlgǝndin keyin, U silǝrdin ⱨǝrⱪandiⱪiǌlarni ⱪobul ⱪilamdu? — dǝydu samawi 
ⱪoxunlarniǌ Sǝrdari bolƣan Pǝrwǝrdigar.
10 — Araǌlardin dǝrwazilarni etip ⱪoyƣudǝk birsi qiⱪmamdu? Xundaⱪ bolƣanda silǝr 
ⱪurbangaⱨimda bikardin-bikar ot ⱪalap yürmǝyttiǌlar. Meniǌ silǝrdin ⱨeq hursǝnlikim yoⱪ, 
— dǝydu samawi ⱪoxunlarniǌ Sǝrdari bolƣan Pǝrwǝrdigar, — wǝ ⱪoluǌlardin ⱨeqⱪandaⱪ 
«axliⱪ ⱨǝdiyǝ»ni ⱪobul ⱪilmaymǝn.910

Hudaniǌ namini bulƣax
11 Kün qiⱪardin kün patarƣa Meniǌ namim ǝllǝr arisida uluƣ dǝp ⱪarilidu; ⱨǝrbir jayda 
namimƣa huxbuy selinidiƣan bolidu, pak bir «axliⱪ ⱨǝdiyǝ» sunulidu; qünki namim ǝllǝr ari-
sida uluƣ dǝp ⱪarilidu, — dǝydu samawi ⱪoxunlarniǌ Sǝrdari bolƣan Pǝrwǝrdigar.11

12 Biraⱪ silǝr bolsaǌlar: «Pǝrwǝrdigarniǌ dastihini bulƣanƣan, uniǌ mewisi, yǝni ax-ozuⱪi 
nǝprǝtliktur» — deginiǌlarda, silǝr uni ⱨaram ⱪilisilǝr; 13 wǝ silǝr: «Mana, nemidegǝn awa-
riqilik!» dǝysilǝr wǝ Maǌa ⱪarap dimiƣiǌlarni ⱪaⱪisilǝr, — dǝydu samawi ⱪoxunlarniǌ 
Sǝrdari bolƣan Pǝrwǝrdigar, — silǝr yarilanƣan, tokur ⱨǝm kesǝl mallarni elip kelisilǝr. 
Ⱪurbanliⱪ-ⱨǝdiyilǝrni xu peti elip kelisilǝr; Mǝn buni ⱪoluǌlardin ⱪobul ⱪilamdimǝn? — 
dǝydu Pǝrwǝrdigar.12

14 Bǝrⱨǝⱪ, padisida ⱪoqⱪar turup, Rǝbkǝ ⱪilƣan ⱪǝsimini ada ⱪilix üqün bulƣanƣan nǝrsini 
ⱪurbanliⱪ ⱪilidiƣan aldamqi lǝnǝtkǝ ⱪalidu; qünki Mǝn uluƣ Padixaⱨdurmǝn, namim ǝllǝr 
arisida ⱨɵrmǝtlinidiƣan bolidu, — dǝydu samawi ⱪoxunlarniǌ Sǝrdari bolƣan Pǝrwǝrdigar.13

2 1 — Əmdi, ⱨǝy kaⱨinlar, bu ǝmr-pǝrman silǝrgǝ qüxti: —
2 Silǝr aǌlimisaǌlar, namimƣa xan-xǝrǝp kǝltürüxkǝ kɵǌül ⱪoymisaǌlar, — dǝydu sama-

wi ⱪoxunlarniǌ Sǝrdari bolƣan Pǝrwǝrdigar, — Mǝn araǌlarƣa lǝnǝtni qüxürüp ǝwǝtimǝn; 
silǝrniǌ bǝrikǝtliriǌlarƣimu lǝnǝt ⱪilimǝn. Bǝrⱨǝⱪ, Mǝn alliⱪaqan ularƣa lǝnǝt oⱪudum, 
qünki silǝr xǝripimgǝ kɵǌül ⱪoymidiǌlar.14

 3 Mana, Mǝn uruⱪliriǌlarƣa tǝnbiⱨ berimǝn, 
silǝrniǌ yüzüǌlarƣa poⱪ, ⱨeytiǌlardiki poⱪni sürimǝn; birsi silǝrni xu poⱪ bilǝn billǝ api-
rip taxlaydu.15

 4 Xuniǌ bilǝn silǝr Meniǌ silǝrgǝ bu ǝmrni ǝwǝtkǝnlikimni bilisilǝr, mǝⱪsǝt, 

1:10 «Araǌlardin dǝrwazilarni etip ⱪoyƣudǝk birsi qiⱪmamdu?» — birsi ibadǝthaniniǌ dǝrwazilirini etiwǝtsǝ, kaⱨinlar 
yaki baxⱪilar Huda aldiƣa muxundaⱪ «napak ⱪurbanliⱪlar»ni ⱨeq elip kirǝlmǝytti.
1:10 Yǝx. 1:11; Yǝr. 6:20; Am. 5:21, 22. 
1:11 «Kün qiⱪardin kün patarƣa Meniǌ namim ǝllǝr arisida uluƣ dǝp ⱪarilidu; ⱨǝrbir jayda namimƣa huxbuy 
selinidiƣan bolidu, pak bir «axliⱪ ⱨǝdiyǝ» sunulidu» — «huxbuy selinidiƣan bolidu» degǝn peilniǌ xǝkli bǝk alaⱨidǝ, 
yat ǝllǝr arisidiki bǝzilǝr Hudaƣa ibadǝt ⱪilƣanda ⱨǝtta «bax kaⱨin»ƣa ohxax «huxbuy yandurux» imtiyaziƣa erixidu, 
dǝp puritidu.       «pak bir «axliⱪ ⱨǝdiyǝ» sunulidu» — ibraniy tilida «pak» degǝn bu sɵz intayin alaⱨidǝ bolup, ⱪurbanliⱪ-
ⱨǝdiyilǝrniǌ «pak» (yaki bǝzidǝ «nuⱪsansiz»)liⱪini tǝswirlǝydiƣan adǝttiki sɵzlǝrgǝ ⱪariƣanda, «tehimu pak»liⱪni 
bildüridu. Demǝk, ǝllǝr (Yǝⱨudiy ǝmǝslǝr) arisidiki bǝzilǝr Hudaƣa ibadǝt ⱪilƣanda «Tǝwrat dǝwrdikilǝr»din tehimu 
yahxi, tehimu pak birhil ⱨǝdiyǝni Hudaƣa sunalaydu... Bu ixlar Injilda xǝrⱨlinidu (mǝsilǝn, «Rim.» 12:1-2).
1:13 «...Maǌa ⱪarap dimiƣiǌlarni ⱪaⱪisilǝr» — yaki «...uniǌƣa ⱪarap dimiƣiǌlarni ⱪaⱪisilǝr» — demǝk, Hudaniǌ 
dastihiniƣa.       «silǝr yarilanƣan... mallarni elip kelisilǝr...» — «yarilanƣan ... mallar» bǝlkim yirtⱪuq ⱨaywan tǝripidin 
yarilanƣan. Bundaⱪ gɵxni ⱨǝtta adǝm yesimu bolmaytti (Tǝwrat, «Mis.» 22:31). Bǝzi alimlar bu sɵz kala-ⱪoylar «kixilǝr 
tǝripidin bulaǌ-talaǌda tutuwelinƣan» degǝn mǝnidǝ dǝp ⱪaraydu.
1:14 «...Rǝbkǝ ⱪilƣan ⱪǝsimini ada ⱪilix üqün bulƣanƣan nǝrsini ⱪurbanliⱪ ⱪilidiƣan aldamqi lǝnǝtkǝ ⱪalidu» — Hudadin 
bir ixni tilǝydiƣan yaki Hudaƣa tǝxǝkkür eytmaⱪqi bolƣan Israillar bǝzidǝ alaⱨidǝ bir ⱪurbanliⱪ ⱪilixⱪa ⱪǝsǝm iqidu, 
biraⱪ «Hudaƣa esil malni sunimǝn» dǝp ⱪǝsǝm iqkǝn bu «aldamqi» uniǌ orniƣa «napak» (ⱪotur, deƣi bar) bir malni 
almaxturuwetidu.
2:2 Law. 26:14; Ⱪan. 28:15
2:3 «Mana, Mǝn uruⱪliriǌlarƣa tǝnbiⱨ berimǝn» — ibraniy tilidimu uyƣur tiliƣa ohxax, «uruⱪ» degǝn sɵz 
ⱨǝm ziraǝtlǝrniǌ danliri ⱨǝm adǝm pǝrzǝntlirini kɵrsitidu. Bǝlkim bu yǝrdǝ ⱪǝstǝn ikki bisliⱪ mǝnidǝ ixlitilgǝn.       
«ⱨeytiǌlardiki poⱪ» — ⱨeyttiki nurƣun ⱪurbanliⱪ ⱪilinƣan mallarniǌ poⱪlirini kɵrsitidu. Ⱪurbanliⱪ ⱪilinƣan mallarniǌ 
poⱪlirini ibadǝthanidin elip qiⱪip sirtta kɵydürüwetix kaⱨinlarniǌ mǝs’uliyiti idi (mǝsilǝn, «Mis.» 29:14, «Law.» 4:11).

Meniǌ Lawiy bilǝn tüzgǝn ǝⱨdǝmniǌ saⱪliniwerixi üqündur, — dǝydu samawi ⱪoxunlarniǌ 
Sǝrdari bolƣan Pǝrwǝrdigar.16

5 — Meniǌ uniǌ bilǝn tüzgǝn ǝⱨdǝm ⱨayatliⱪ ⱨǝm aram-hatirjǝmlik elip kelidu; uni 
Mǝndin ⱪorⱪsun dǝp bularni uniǌƣa bǝrdim; u Mǝndin ⱪorⱪup namim aldida titrigǝnidi. 
6 Aƣzidin ⱨǝⱪiⱪǝtniǌ tǝlim-tǝrbiyisi qüxmigǝn, lǝwliridin naⱨǝⱪliⱪ tepilmiƣan; 
u aramliⱪ-hatirjǝmlik ⱨǝm durusluⱪta Mǝn bilǝn billǝ maǌƣan, nurƣun kixilǝrni 
ⱪǝbiⱨliktin yandurƣan. 7 Qünki kaⱨinniǌ lǝwliri ilim-bilimni saⱪlixi kerǝk, hǝⱪlǝr uniǌ 
aƣzidin Tǝwrat-ⱪanunini izdixi lazim; qünki u samawi ⱪoxunlarniǌ Sǝrdari bolƣan 
Pǝrwǝrdigarniǌ ǝlqisidur.
8 — Biraⱪ silǝr yoldin qǝtnǝp kǝttiǌlar; silǝr nurƣun kixilǝr üqün Tǝwrat-ⱪanunini 
putlikaxaǌƣa aylanduruwǝttiǌlar; silǝr Lawiy bilǝn tüzülgǝn ǝⱨdini buzƣansilǝr — dǝydu 
samawi ⱪoxunlarniǌ Sǝrdari bolƣan Pǝrwǝrdigar, 9 — xuǌa Mǝn silǝrnimu pütün hǝlⱪ aldida 
nǝprǝtlik wǝ pǝskǝx ⱪildim, qünki silǝr yollirimni tutmiƣan, xundaⱪla Tǝwrat-ⱪanunini ijra 
ⱪilƣanda bir tǝrǝpkǝ yan basⱪan.

Hǝlⱪniǌ wapasizliⱪi
10 — Bizdǝ bir ata bar ǝmǝsmu? Bizni Yaratⱪuqi pǝⱪǝt birla Tǝǌri ǝmǝsmu? Əmdi nemixⱪa 
ⱨǝrbirimiz ɵz ⱪerindiximizƣa wapasizliⱪ ⱪilip, ata-bowilirimiz bilǝn tüzgǝn ǝⱨdisini 
bulƣaymiz?17

11 Yǝⱨuda wapasizliⱪ ⱪildi, Israilda ⱨǝm Yerusalemda yirginqlik bir ix sadir ⱪilindi; qünki 
Yǝⱨuda Pǝrwǝrdigar sɵygǝn muⱪǝddǝs jayini bulƣap, yat bir ilaⱨniǌ ⱪizini ǝmrigǝ aldi.18

 

12 Undaⱪ ⱪilƣuqi, yǝni azdurƣuqi bolsun, azdurulƣuqi bolsun, samawi ⱪoxunlarniǌ Sǝrdari 
bolƣan Pǝrwǝrdigarƣa «axliⱪ ⱨǝdiyǝ»ni elip kǝlgüqi bolsun, Pǝrwǝrdigar ularni Yaⱪupniǌ 
qedirliridin üzüp taxlaydu.
13 Silǝr xuniǌdǝk xundaⱪ ⱪilisilǝrki, ⱪurbangaⱨni kɵz yaxliri, yiƣa, aⱨ-zarlar bilǝn ⱪaplaysilǝr 
— qünki U ⱪurbanliⱪ-ⱨǝdiyilǝrgǝ ⱨeq ⱪarimaydiƣan boldi, uniǌdin ⱨeq razi bolmay 
ⱪoluǌlardin ⱪobul ⱪilmaydiƣan boldi.19

 14 Biraⱪ silǝr: «nemixⱪa?» dǝp soraysilǝr. 
 — Qünki Pǝrwǝrdigar sǝn wǝ yaxliⱪiǌda alƣan ayaliǌ otturisida guwaⱨqi bolƣanidi; 
sǝn uniǌƣa wapasizliⱪ ⱪildiǌ, gǝrqǝ u seniǌ ⱨǝmraⱨiǌ wǝ sǝn ǝⱨdǝ tüzgǝn ayaliǌ 
bolsimu. 15 Huda ǝr-ayalni bir ⱪilƣan ǝmǝsmu? Xundaⱪla, buniǌƣa Roⱨini ⱪaldurƣan 
ǝmǝsmu? Huda nemixⱪa ularni bir ⱪildi? Qünki U ulardin ihlasmǝn pǝrzǝnt kütkǝnidi. 
Əmdi ⱨǝrbiriǌlar ɵz ⱪǝlb-roⱨiǌlarƣa diⱪⱪǝt ⱪiliǌlar, ⱨeqⱪaysisi yaxliⱪta alƣan 
ayaliƣa wapasizliⱪ ⱪilmisun!20  16 Qünki Mǝn talaⱪ ⱪilixⱪa ɵqturmǝn, dǝydu Israilniǌ Hu-

2:4 «Meniǌ Lawiy bilǝn tüzgǝn ǝⱨdǝm» — «Lawiy» ⱨǝzriti Yaⱪupniǌ 12 oƣlidin biri idi, xuǌa Israilniǌ 12 ⱪǝbilisidin 
biri bolƣan. Musa pǝyƣǝmbǝrniǌ dǝwridǝ Huda kaⱨinliⱪ hizmitini Lawiy ⱪǝbilisigǝ tapxurƣan («Mis.» 32-bab, «Qɵl.» 
25-bab, «Ⱪan.» 11:8-33-ayǝtlǝrni kɵrüǌ).
2:10 «Bizdǝ bir ata bar ǝmǝsmu?» — 10-17-ayǝtlǝrgǝ ⱪariƣanda, «ata» degǝn Hudani kɵrsitidu. Biraⱪ bǝzi alimlar u 
«ⱨǝzriti Ibraⱨim»ni kɵrsitidu, dǝp ⱪaraydu.
2:11 «yat bir ilaⱨniǌ ⱪizini ǝmrigǝ aldi» — «yat (ǝjnǝbiy) bir ilaⱨniǌ ⱪizi» bu yǝrdǝ eytilƣini, qǝtǝllik bir ⱪiz bilǝn toy 
ⱪilix ǝmǝs, bǝlki butⱪa qoⱪunidiƣan bir ⱪiz bilǝn toy ⱪilix.
2:13 «ⱪurbangaⱨni kɵz yaxliri, yiƣa, aⱨ-zarlar bilǝn ⱪaplaysilǝr» — muxu «kɵz yaxliri» Huda hǝlⱪniǌ dua-tilawǝtlirini 
(ⱪurbanliⱪlar bularƣa ⱪoxulƣan bolsimu) aǌlimiƣandin keyin, ularniǌ kɵzidin qiⱪⱪan yax bolsa kerǝk. Bǝzi alimlar 
14-ayǝtkǝ ⱪariƣanda kɵz yaxlirini wapasizliⱪⱪa uqriƣan ayallarniǌki, dǝp ⱪaraydu  (ayallar adǝttǝ ⱪurbangaⱨ aldida 
kɵrünsǝ bolmaytti, biraⱪ ularniǌ azabliⱪ yaxliri Huda aldida «ⱪurbangaⱨimni ⱪapliƣan» dǝp ⱨesabliƣan). Bu kɵzⱪarax 
orunluⱪtǝk bolƣini bilǝn biz birinqi ⱪaraxta bolimiz.
2:15 «Huda ǝr-ayalni bir ⱪilƣan ǝmǝsmu? Xundaⱪla, buniǌƣa Roⱨini ⱪaldurƣan ǝmǝsmu? Huda nemixⱪa ularni bir 
ⱪildi?» — ayǝtniǌ birinqi ⱪisminiǌ tǝrjimiliri ⱨǝrhil. Ulardin biri: «Kimdǝ Roⱨtin (yǝni, Hudaniǌ Roⱨidin) azraⱪ bar 
bolsila, ⱨǝrgiz undaⱪ ⱪilmaydu». Ibraniy tilida bu yǝrni qüxinix tǝs. Bǝzi alimlarmu bu ayǝtni Ibraⱨimniǌ pǝrzǝnt kɵrǝy 
dǝp, Ⱨǝjǝrni elixi Saraⱨⱪa bir hil wapasizliⱪ bolƣanliⱪini bildüridu, dǝp qüxinidu. Biraⱪ omumiy mǝnisi ⱨǝmmigǝ ayanki, 
Huda wapasizliⱪⱪa wǝ (gǝrqǝ Tǝwrat dǝwridǝ Huda Musa pǝyƣǝmbǝr arⱪiliⱪ talaⱪ berixkǝ ruhsǝt bǝrgǝn bolsimu) talaⱪ 
berixkǝ ɵq (16-ayǝtnimu kɵrüǌ).

dasi Pǝrwǝrdigar, — xuniǌdǝk ɵz toniƣa zomburluⱪ qaplaxturuwalƣuqiƣa ɵqmǝn, — 
dǝydu samawi ⱪoxunlarniǌ Sǝrdari bolƣan Pǝrwǝrdigar. 
— xuǌa ⱪǝlb-roⱨiǌlarƣa diⱪⱪǝt ⱪiliǌlar, ⱨeqⱪaysiǌlar wapasizliⱪ ⱪilmaǌlar!21

Əⱨdǝ ǝlqisi kelidu - tǝyyar boluǌlar!
17 — Silǝr sɵzliriǌlar bilǝn Pǝrwǝrdigarniǌ sǝwr-taⱪitini ⱪoymidiǌlar, andin silǝr: «Biz nemǝ 
ⱪilip Uniǌ sǝwr-taⱪitini ⱪoymaptuⱪ?» — dǝysilǝr. 
Sǝwr-taⱪitini ⱪoymiƣanliⱪiǌlar bolsa dǝl: «Rǝzillik ⱪilƣuqi Pǝrwǝrdigarniǌ nǝziridǝ yahxi-
dur, U ulardin hursǝn bolidu»; yaki «Adalǝtni yürgüzgüqi Huda zadi nǝdidur?» — deginiǌlǝrdǝ 
bolmamdu!

3 1 — Mana ǝmdi Mǝn Ɵz ǝlqimni ǝwǝtimǝn, u Meniǌ aldimda yol tǝyyarlaydu; silǝr izdigǝn 
Rǝb, yǝni silǝr hursǝnlik dǝp bilgǝn ǝⱨdǝ Əlqisi Ɵz ibadǝthanisiƣa tuyuⱪsiz kiridu; mana, U 

keliwatidu, — dǝydu samawi ⱪoxunlarniǌ Sǝrdari bolƣan Pǝrwǝrdigar.2223

2 — Biraⱪ Uniǌ kǝlgǝn künidǝ kim qidiyalisun? U kɵrüngǝndǝ kim turalisun? Qünki U 
tawliƣuqiniǌ oti, kirqiniǌ aⱪartⱪuq xoltisidǝk bolidu; 3 U kümüxni tawliƣuqi ⱨǝm 
eriƣdiƣuqidǝk tawlap olturidu; Lawiyniǌ balilirini saplaxturidu, ularni altun-kümüxni 
tawliƣandǝk tawlaydu; xuniǌ bilǝn ular Pǝrwǝrdigarƣa ⱨǝⱪⱪaniyliⱪta ⱪilinƣan ⱪurbanliⱪ-
ⱨǝdiyǝni sunidu.24

4 Andin Yǝⱨuda ⱨǝm Yerusalemniǌ ⱪurbanliⱪ-ⱨǝdiyiliri Pǝrwǝrdigarƣa kona zamanlardikidǝk, 
ilgiriki waⱪitlardikidǝk xerin bolidu. 5 Mǝn ⱨesab elixⱪa silǝrgǝ yeⱪin kelimǝn; Mǝn 
seⱨirgǝrlǝrgǝ, zinahorlarƣa, yalƣan ⱪǝsǝm iqküqilǝrgǝ, mǝdikarlarniǌ ⱨǝⱪⱪini tutuwe-
lip bozǝk ⱪilƣuqilarƣa, tul hotunlar ⱨǝm yetim-yesirlarni harliƣuqilarƣa, yat adǝmlǝrni 
ɵz ⱨǝⱪⱪidin ayriwǝtküqilǝrgǝ, xuniǌdǝk Mǝndin ⱨeq ⱪorⱪmiƣanlarƣa tezdin ǝyibligüqi 
guwaⱨqi bolimǝn, — dǝydu samawi ⱪoxunlarniǌ Sǝrdari bolƣan Pǝrwǝrdigar.2526

 6 Qünki Mǝnki 
Pǝrwǝrdigar ɵzgǝrmǝsturmǝn; xuǌa silǝr, i Yaⱪupniǌ oƣulliri, tügǝxmigǝnsilǝr.2728

2:16 «mǝn talaⱪ ⱪilixⱪa ɵqturmǝn, dǝydu Israilniǌ Hudasi Pǝrwǝrdigar, — Xuniǌdǝk ɵz toniƣa zomburluⱪ 
qaplaxturuwalƣuqiƣa ɵqmǝn» — kona zamanlarda birsi ɵz qapinini yaki tonini mǝlum bir ⱪizniǌ üstigǝ yapⱪan bolsa, 
bu ⱨǝrikǝt bu ⱪizƣa ⱪoƣdiƣuqi bolimǝn, uni ǝmrimgǝ alimǝn, degǝnni bildürǝtti («Rut» 3-bab, «Əz.» 16-babni kɵrüǌ). 
Biraⱪ muxundaⱪ ǝrlǝr ayalliriƣa ⱪoƣdiƣuqi bolmayla ⱪalmastin, ularƣa ⱨǝrhil zulum-zorluⱪlarni ⱪilatti yaki ahirida 
ularni talaⱪ ⱪilatti; andin keyin (11-ayǝt) butpǝrǝs ⱪiz bilǝn toy ⱪilatti. 
–Baxⱪa birhil tǝrjimisi: ««Qünki u ɵz jorisiƣa ɵq bolup, uni talaⱪ ⱪilƣan wǝ xundaⱪla zorawanliⱪ bilǝn tonini yapⱪan» 
dǝydu Israilniǌ Hudasi Pǝrwǝrdigar». By tǝrjimǝ toƣra bolsa, Tǝwrat dǝwridǝ Pǝrwǝrdigarniǌ: «ɵqmǝnlik talaⱪ berixkǝ 
sǝwǝb bolmaydu» degǝn ⱨɵkümini bildüridu.
3:1 «Mana ǝmdi Mǝn Ɵz ǝlqimni ǝwǝtimǝn» — ibraniy tilida «Mana, Mǝn! Mǝn Ɵz ǝlqimni ǝwǝtimǝn,...».       «silǝr izdigǝn 
Rǝb, yǝni silǝr hursǝnlik dǝp bilgǝn ǝⱨdǝ Əlqisi Ɵz ibadǝthanisiƣa tuyuⱪsiz kiridu» — bǝzilǝr «yǝni»ni «wǝ» dǝp tǝrjimǝ 
ⱪilip «silǝr izdigǝn Rǝb wǝ silǝr hursǝnlik dǝp bilgǝn ǝⱨdǝ ǝlqisi ɵz ibadǝthanisiƣa tuyuⱪsiz kiridu» dǝp tǝrjimǝ ⱪilidu. 
Lekin undaⱪ tǝrjimǝ toƣra bolsa, demǝk ikkinqi ǝlqi Rǝb Ɵzi bolmisa, ibadǝthanini ⱪandaⱪmu uniǌ «Ɵz ibadǝthanisi» 
degili bolsun?
–Alimlarniǌ kɵpinqisiniǌ pikriqǝ, xundaⱪla bizniǌqǝ, bu ayǝt boyiqǝ ikki ǝlqi kelidu; (1) Rǝbniǌ yolini tǝyyar 
ⱪilidiƣan ǝlqi («Meniǌ ǝlqim») wǝ (2) uniǌdin keyinki Rǝb Ɵzi; Rǝb yǝnǝ «Əⱨdǝ Əlqisi» dǝpmu atilidu. Bu ikki ǝlqi, 
xundaⱪla «Əⱨdǝ Əlqisi»niǌ mǝnisi toƣruluⱪ «ⱪoxumqǝ sɵz»imizdǝ tohtilimiz.
–Bu ǝlqiniǌ ǝwǝtilixi Hudaniǌ hǝlⱪlǝrniǌ etiⱪadisiz ǝrz-dadliriƣa bolƣan jawabidur. Xuǌa «silǝr izdigǝn» wǝ «silǝr 
hursǝnlik dǝp bilgǝn» degǝnlǝrni kinayilik gǝp dǝp qüxiniximiz kerǝk.
3:1 Mis. 23:20-22; Yǝr. 31:31-34; Əz. 36:26-28; Mat. 3: 11-12; 11:10; 24:12-16; Mar. 1:2; Luⱪa 1:76; 7:27; Yⱨ. 2:13-17; Yǝx. 40:3; 
Ibr. 8:6; 12:24
3:3 Ros. 6:7
3:5 «tezdin ǝyibligüqi guwaⱨqi bolimǝn» — baxⱪa birhil tǝrjimisi «maⱨir ǝyibligüqi guwaⱨqi bolimǝn».
3:5 Mis. 20:7; 22:22; Ⱪan. 24:17; Am. 2:7
3:6 «Mǝnki Pǝrwǝrdigar ɵzgǝrmǝsturmǝn» — Huda ɵzgǝrmǝs bolsa, Uniǌ Ibraⱨim pǝyƣǝmbǝrgǝ ǝwladliri Israil toƣruluⱪ 
bolƣan wǝdilirimu ɵzgǝrmǝstur.       «xuǌa silǝr, i Yaⱪupniǌ oƣulliri, tügǝxmigǝnsilǝr» — baxⱪa birhil tǝrjimisi: «xuǌa 
silǝr, i Yaⱪup oƣullirimu ⱨeq ɵzgǝrmigǝn».
3:6 Zǝb. 33:11-12; Pǝnd. 19:21; Yǝx. 14:26, 27; 25:9; 46:10.

7 — Ata-bowiliriǌlarniǌ künliridin tartip silǝr bǝlgilimilirimdin qǝtnǝp, ularni ⱨeq 
tutmiƣansilǝr. Meniǌ yenimƣa ⱪaytip keliǌlar, Mǝn yeniǌlarƣa ⱪaytimǝn, — dǝydu sa-
mawi ⱪoxunlarniǌ Sǝrdari bolƣan Pǝrwǝrdigar, — biraⱪ silǝr: «Biz ⱪandaⱪmu ⱪaytip ke-
limiz?» — dǝysilǝr.29

 8 Adǝm Hudaniǌkini bulisa bolamdu? — Biraⱪ Maǌa Meniǌkini bulap 
kǝldiǌlar. Silǝr yǝnǝ: «Biz ⱪandaⱪsigǝ Saǌa bulaǌqiliⱪ ⱪiliwatimiz» — dǝysilǝr. Silǝr «on-
din bir» ülüx ɵxriliriǌlarni ⱨǝm «kɵtürmǝ ⱨǝdiyǝlǝr»ni sunƣiniǌlarda xundaⱪ ⱪilisilǝr!30  
9 Silǝr eƣir bir lǝnǝtkǝ ⱪaldiǌlar, qünki Maǌa bulaǌqiliⱪ ⱪiliwatisilǝr — silǝr bu pütkül 
«yat ǝl» xundaⱪ ⱪiliwatisilǝr!31

 10 Əmdi ɵyümdǝ axliⱪ bolux üqün pütkül «ondin bir» ülüx ɵxrini 
ambarƣa elip keliǌlar wǝ xundaⱪla Meni sinap beⱪiǌlar, — dǝydu samawi ⱪoxunlarniǌ 
Sǝrdari bolƣan Pǝrwǝrdigar — Mǝn asmanniǌ derizilirini qoǌ eqip silǝrgǝ patⱪuzalmiƣudǝk 
bir bǝrikǝtni tɵküp beridiƣanliⱪimni kɵrüp baⱪmamsilǝr? 11 Xundaⱪ bolƣandila Mǝn silǝrni 
dǝp yǝnǝ yalmiƣuqini ǝyiblǝymǝn, u topriⱪiǌlardiki mewilǝrni wǝyran ⱪilmaymǝn; silǝrniǌ 
baƣ-etizliriǌlardiki tal üzümlǝr waⱪitsiz tɵkülüp kǝtmǝydu, — dǝydu samawi ⱪoxunlarniǌ 
Sǝrdari bolƣan Pǝrwǝrdigar.32

12 — Xuniǌ bilǝn barliⱪ ǝllǝr silǝrni bǝhtlik dǝp ataydu, qünki yeriǌlar adǝmni 
ⱨuzurlanduridiƣan bir zemin bolidu, — dǝydu samawi ⱪoxunlarniǌ Sǝrdari bolƣan 
Pǝrwǝrdigar.

Halayiⱪ yǝnǝ ⱪarxiliⱪ kɵrsitidu
13 — Silǝrniǌ sɵzliriǌlar Maǌa ⱪattiⱪ tǝgdi, dǝydu Pǝrwǝrdigar, — biraⱪ silǝr yǝnǝ: «Biz sǝn 
bilǝn ⱪarxilixidiƣan nemǝ sɵz ⱪilduⱪ?» — dǝysilǝr.33

14 — Silǝr: «Hudaniǌ hizmitidǝ bolux biⱨudiliktur» ⱨǝm: «Uniǌ tapxuruⱪini qiǌ tutuxi-
miz wǝ samawi ⱪoxunlarniǌ Sǝrdari bolƣan Pǝrwǝrdigar aldida matǝm tutⱪan kixilǝrdǝk 
yürüximizniǌ nemǝ paydisi?» — dǝysilǝr, 15 ⱨǝm xuniǌdǝk: «Tǝkǝbburlarni bǝhtlik dǝp atay-
miz; rǝzillik ⱪilƣuqilar ronaⱪ tapidu; ular bǝrⱨǝⱪ Hudani sinaydu, biraⱪ ⱪutulup ketidu» — 
dǝysilǝr.

16 Pǝrwǝrdigardin ǝyminidiƣanlar buni aǌlap pat-pat bir-biri bilǝn muǌdaxti; Pǝrwǝrdigar 
uni nǝzirigǝ aldi, sɵzlirini aǌlidi. Xuniǌ bilǝn Pǝrwǝrdigarniǌ aldida Uniǌdin ⱪorⱪup, 
Uniǌ namini seƣinƣanlar üqün ǝslǝtmǝ bolƣan bir hatirǝ kitab yezildi.34

17 — Bu kixilǝr bolsa Ɵzümniǌ alaⱨidǝ gɵⱨǝrimni yiƣⱪan künidǝ Meniǌki bolidu — dǝydu 
samawi ⱪoxunlarniǌ Sǝrdari bolƣan Pǝrwǝrdigar — wǝ Mǝn huddi adǝm ɵz hizmitidǝ bolƣan 
oƣliƣa iqini aƣritⱪandǝk ularƣa iqimni aƣritimǝn.35

 18 Silǝr ⱪaytip kelisilǝr wǝ ⱨǝⱪⱪaniylar 
bilǝn rǝzillǝrni, Hudaniǌ hizmitidǝ bolƣanlar bilǝn bolmiƣanlarni pǝrⱪ etǝlǝysilǝr.36

3:7 Zǝk. 1:3
3:8 «kɵtürmǝ ⱨǝdiyǝ» — muxu hil ⱪurbanliⱪ bir tǝrǝptin bǝzi ⱪurbanliⱪlardin kaⱨinlar üqün ayriwetilgǝn bir ⱪismini, 
yǝnǝ bir tǝrǝptin Hudaƣa atap beƣixliƣan ⱨǝrhil (mǝyli muⱪǝddǝs ⱪanun bekitkǝn yaki ihtiyari bilǝn bolƣan) nǝrsilǝrni 
tǝswirlǝydu.
3:9 «Silǝr bu pütkül «yat ǝl» xundaⱪ ⱪiliwatisilǝr» — «yat ǝl» muxu yǝrdǝ Hudaniǌ intayin kinayilik gepi. Hǝlⱪ Uniǌƣa 
yat bolup, butpǝrǝs bir ǝlgǝ ohxaydu.
3:11 «mǝn silǝrni dǝp yǝnǝ yalmiƣuqini ǝyiblǝymǝn» — «yalmiƣuqi» bolsa ⱨǝrhil ziyanliⱪ ⱨaxarǝt-ⱨaywanlarni (mǝsilǝn, 
qekǝtkini) kɵrsitixi mumkin.
3:13 Ayup 21:14, 15. 
3:16 «Xuniǌ bilǝn Pǝrwǝrdigarniǌ aldida Uniǌdin ⱪorⱪup, Uniǌ namini seƣinƣanlar üqün ǝslǝtmǝ bolƣan bir hatirǝ 
kitab yezildi» — bu kitabni ⱪǝyǝrdǝ, asmanda yaki zeminda, yaki kim yazƣanliⱪi deyilmigǝn.
3:17 Mis. 19:5; Yⱨ. 10:29; Yǝx. 62:3; Fil. 4:1; 1Tes. 2:19
3:18 «Silǝr ⱪaytip kelisilǝr» — ahirⱪi zamanda, Israillarniǌ ⱪaldisiniǌ ɵz zeminigǝ ⱪaytip kelixi yaki ɵlümdin tirilixini 
kɵrsitidu.

Ahirⱪi zaman — Pǝrwǝrdigarniǌ küni

4 1 — Qünki mana xu kün, humdandǝk kɵydürgüqi kün kelidu; ⱨǝrbir tǝkǝbburluⱪ ⱪilƣuqi 
ⱨǝm ⱨǝrbir rǝzillik ⱪilƣuqi pahaldǝk bolidu; xu kelidiƣan kün ularni kɵydüriwetidu, — 

dǝydu samawi ⱪoxunlarniǌ Sǝrdari bolƣan Pǝrwǝrdigar, — ularƣa nǝ yiltiz nǝ xah ⱪaldur
ulmaydu.37

 2 Lekin namimdin ǝyminidiƣan silǝr üqün, ⱪanatlirida xipa-dǝrman elip kelidiƣan, 
ⱨǝⱪⱪaniyliⱪni parlitidiƣan Ⱪuyax ornidin turidu; silǝr talaƣa qiⱪip bordaⱪ mozaylardǝk 
ⱪiyƣitip oynaysilǝr;38  3 silǝr rǝzillǝrni qǝylǝp dǝssiwetisilǝr; ular Mǝn tǝyyarliƣan künidǝ 
tapiniǌlar astida kül bolidu, — dǝydu samawi ⱪoxunlarniǌ Sǝrdari bolƣan Pǝrwǝrdigar.

Ahirⱪi dǝwǝt wǝ bexarǝt
4 — Mǝn Ⱨorǝb teƣida pütkül Israil üqün ⱪulum Musaƣa buyruƣan ⱪanunni, yǝni bǝlgilimilǝr 
ⱨǝm ⱨɵkümlǝrni yadiǌlarda tutuǌlar.39

5 — Mana, Pǝrwǝrdigarniǌ uluƣ ⱨǝm dǝⱨxǝtlik küni kelixtin awwal Mǝn silǝrgǝ Ilyas 
pǝyƣǝmbǝrni ǝwǝtimǝn.40

 6 U atilarniǌ kɵǌlini balilarƣa mayil, balilarniǌ kɵǌlini atilarƣa 
mayil ⱪilidu; undaⱪ bolmiƣanda Mǝn kelip yǝr yüzini ⱪarƣax bilǝn uruwetimǝn. 

4:1 Yo. 2:10, 31; 3:15; Yǝx. 2:12-22; 13:6-13; 24:23; Am. 8:9; Mat. 24:29; Ros. 2:20; Wǝⱨ. 6:12-13. 
4:2 «Namimdin ǝyminidiƣan silǝr üqün, ⱪanatlirida xipa-dǝrman elip kelidiƣan, ⱨǝⱪⱪaniyliⱪni parlitidiƣan Ⱪuyax 
ornidin turidu» — «ⱪanatliri» bǝlkim «ⱨǝⱪⱪaniyliⱪni parlitidiƣan ⱪuyax»niǌ nurlirini kɵrsitidu.       «ⱨǝⱪⱪaniyliⱪni 
parlitidiƣan Ⱪuyax» — ibraniy tilida «ⱨǝⱪⱪaniyliⱪ ⱪuyaxi» deyilidu. Mǝsiⱨni kɵrsitidu, ǝlwǝttǝ.
4:4 Ⱪan. 6:3
4:5 Mat. 11:14; 17:11, 12, 13; Mar. 9:11, 12, 13; Luⱪa 1:17; 9:30; Wǝⱨ. 11:3-12.

Ⱪoxumqǝ sɵz
Ikki ǝlqi (3-bab, 1-4-ayǝtlǝr) wǝ elip kǝlgǝn hǝwǝrlǝr
«Mana ǝmdi Mǝn Ɵz ǝlqimni ǝwǝtimǝn, u Meniǌ aldimda yol tǝyyarlaydu; silǝr izdigǝn 

Rǝb, yǝni silǝr hursǝnlik dǝp bilgǝn ǝⱨdǝ Əlqisi Ɵz ibadǝthanisiƣa tuyuⱪsiz kiridu; mana, U 
keliwatidu, — dǝydu samawi ⱪoxunlarniǌ Sǝrdari bolƣan Pǝrwǝrdigar.

— Biraⱪ Uniǌ kǝlgǝn künidǝ kim qidiyalisun? U kɵrüngǝndǝ kim turalisun? Qünki U 
tawliƣuqiniǌ oti, kirqiniǌ aⱪartⱪuq xoltisidǝk bolidu; U kümüxni tawliƣuqi ⱨǝm 
eriƣdiƣuqidǝk tawlap olturidu; Lawiyniǌ balilirini saplaxturidu, ularni altun-kümüxni 
tawliƣandǝk tawlaydu; xuniǌ bilǝn ular Pǝrwǝrdigarƣa ⱨǝⱪⱪaniyliⱪta ⱪilinƣan ⱪurbanliⱪ-
ⱨǝdiyǝni sunidu. Andin Yǝⱨuda ⱨǝm Yerusalemniǌ ⱪurbanliⱪ-ⱨǝdiyiliri Pǝrwǝrdigarƣa kona 
zamanlardikidǝk, ilgiriki waⱪitlardikidǝk xerin bolidu».

Bu ayǝtlǝr bizgǝ ikki ǝlqini eniⱪ kɵrsitidu. Birinqisi bolsa «yol tǝyyarliƣuqi». Uniǌ «yol 
tǝyyarlax» üqün nemǝ ⱪilidiƣanliⱪi muxu yǝrdǝ bayan ⱪilinmidi, biraⱪ Yǝxaya pǝyƣǝmbǝr 
alliⱪaqan muxu zatniǌ kelidiƣanliⱪini aldin’ala uⱪturƣanidi: —

«Aǌlaǌlar, dalada birsiniǌ qaⱪirƣan awazini!
«Pǝrwǝrdigarniǌ yolini tǝyyarlaǌlar,
Qɵl-bayawanda Hudayimiz üqün bir yolni kɵtürüp tüptüz ⱪiliǌlar!»
(«Yǝx.» 40:3).

Mǝsiⱨ Əysa bu ayǝtni nǝⱪil kǝltürüp, «yol tǝyyarliƣuqi»niǌ Yǝⱨya pǝyƣǝmbǝr ikǝnlikini 
uⱪturidu: —

«Ular kǝtkǝndǝ, Əysa toplanⱪan adǝmlǝrgǝ Yǝⱨya toƣruluⱪ sɵzlǝxkǝ baxlidi: — «Silǝr 
burun Yǝⱨyani izdǝp qɵlgǝ barƣiniǌlarda, zadi nemini kɵrgili bardiǌlar? Xamalda yǝlpünüp 
turƣan ⱪomuxnimu? Yaki esil kiyingǝn bir ǝrbabnimu? Mana, esil kiyimlǝrni kiygǝnlǝr han 
ordiliridin tepiliduƣu! Əmdi silǝr nemǝ kɵrgili bardiǌlar? Bir pǝyƣǝmbǝrnimu? Durus, ǝmma 
Mǝn xuni silǝrgǝ eytip ⱪoyayki, Yǝⱨya bolsa pǝyƣǝmbǝrdinmu üstün turidu. Qünki muⱪǝddǝs 
yazmilardiki: —

«Mana, yüz aldiǌƣa ǝlqimni ǝwǝtimǝn;
U Seniǌ aldiǌda yoluǌni tǝyyarlaydu»» (Injil, «Mat.» 11:8-10).

Yǝⱨya pǝyƣǝmbǝr tuƣuluxtin ilgiri pǝrixtǝ Jǝbrail u toƣruluⱪ mundaⱪ eytⱪan: — «U 
(Yǝⱨya) Pǝrwǝrdigarniǌ nǝziridǝ uluƣ bolidu. U ⱨeqⱪandaⱪ ⱨaraⱪ-xarab iqmǝsliki kerǝk; 
ⱨǝtta anisiniǌ ⱪorsiⱪidiki waⱪtidin tartipmu Muⱪǝddǝs Roⱨⱪa toldurulƣan bolidu. U Israil 
hǝlⱪidin nurƣunlirini Pǝrwǝrdigar Hudasiniǌ yeniƣa ⱪayturidu. U Rǝbniǌ aldida Iliyas 
pǝyƣǝmbǝrgǝ has bolƣan roⱨ wǝ küq-ⱪudrǝttǝ bolup, atilarniǌ ⱪǝlblirini balilarƣa mayil 
ⱪilip, itaǝtsizlǝrni ⱨǝⱪⱪaniylarniǌ aⱪilanilikigǝ kirgüzüp, Rǝb üqün tǝyyarlanƣan bir hǝlⱪni 
ⱨazir ⱪilix üqün uniǌ aldida maǌidu» — dedi.

Əmdi «yol tǝyyarliƣuqi» Yǝⱨya pǝyƣǝmbǝr bolsa, u zadi kimgǝ yolni tǝyyarlaydu? Əysa 
Mǝsiⱨ degǝn kim? «Malaki»diki bu ayǝtlǝrdǝ deyilgǝnki, U dǝl «silǝr izdigǝn Rǝb» ⱨǝm «ǝⱨdǝ 
Əlqisi»din ibarǝttur. Ibraniy tilida «Rǝb» («ha-adon») ⱨǝrdaim Hudani kɵrsitidu. Xuǌa 
hulasigǝ keliximiz kerǝkki, Əysa Mǝsiⱨtǝ Hudaliⱪ tǝbiiti bar. Xuǌa U Injilda «Rǝb Əysa Mǝsiⱨ» 

dǝp atilidu. U yǝnǝ «ǝⱨdǝ Əlqisi»dur. Bu ǝⱨdǝ «yeǌi ǝⱨdǝ»dur (Musa pǝyƣǝmbǝr arⱪiliⱪ 
tüzülgǝn ⱪanun bolsa «kona ǝⱨdǝ» deyilidu). Bu «yeǌi ǝⱨdǝ» Tǝwrattiki «Yǝrǝmiya 
pǝyƣǝmbǝr» degǝn ⱪisminiǌ, 31-bab, 31-34-ayǝtliridǝ kɵrsitilidu: —

«Mana, xu künlǝr keliduki, — dǝydu Pǝrwǝrdigar, — Mǝn Israil jǝmǝti wǝ Yǝⱨuda jǝmǝti 
bilǝn yeǌi ǝⱨdǝ tüzimǝn; bu ǝⱨdǝ ularniǌ ata-bowiliri bilǝn tüzgǝn ǝⱨdigǝ ohximaydu; xu 
ǝⱨdini Mǝn ata-bowilirini ⱪolidin tutup Misirdin ⱪutⱪuzup yetǝkliginimdǝ ular bilǝn 
tüzgǝnidim; gǝrqǝ Mǝn ularniǌ yoldixi bolƣan bolsammu, ular Mǝn bilǝn tüzüxkǝn ǝⱨdǝmni 
buzƣan, — dǝydu Pǝrwǝrdigar. Qünki xu künlǝrdin keyin, Meniǌ Israil jǝmǝti bilǝn tüzidiƣan 
ǝⱨdǝm mana xuki:

Mǝn ɵz Tǝwrat-ⱪanunlirimni ularniǌ iqigǝ salimǝn,
Ⱨǝmdǝ ularniǌ ⱪǝlbigimu yazimǝn.
Mǝn ularniǌ ilaⱨi bolimǝn,
Ularmu Meniǌ hǝlⱪim bolidu.
Xundin baxlap ⱨeqkim ɵz yeⱪiniƣa yaki ɵz ⱪerindixiƣa: — «Pǝrwǝrdigarni tonuǌ» dǝp 

ɵgitip yürmǝydu; qünki ularniǌ ⱨǝmmisi, yǝni ǝǌ kiqikidin qoǌiƣiqǝ Meni bilip bolƣan 
bolidu; qünki Mǝn ularniǌ ⱪǝbiⱨlikini kǝqürimǝn ⱨǝmdǝ ularniǌ gunaⱨini mǝǌgügǝ 
esimdin qiⱪiriwetimǝn, — dǝydu Pǝrwǝrdigar».

Rǝb Əysa Mǝsiⱨ barliⱪ insaniyǝtkǝ, yǝni uniǌƣa ⱨǝrbir «Amin!» (maⱪul! xundaⱪ!) 
degǝnlǝrgǝ bu ǝⱨdini eqix üqün dunyaƣa kǝldi. Bu ǝⱨdini U Ɵz ⱪenida tüzgǝn: —

«U (Mǝsiⱨ) xuniǌdǝk tamaⱪtin keyinki jamni ⱪoliƣa elip mundaⱪ dedi:— Bu jamdiki xarab 
Meniǌ silǝr üqün tɵkülidiƣan ⱪenimda bolƣan yeǌi ǝⱨdidur» («Luⱪa» 22:20)

Mǝsiⱨniǌ ⱪeni Huda aldida gunaⱨni yuyuƣuqi birdinbir yoldur. Ⱪǝdirlik oⱪurmǝn, buni 
tonup yǝttiǌizmu? Tonup yǝtkǝn bolsiǌiz, U kɵrüngǝn künidǝ, gǝrqǝ U «tawliƣuqi» bolsimu, 
(Hudaƣa barliⱪ ibadǝt ⱪilƣuqilarni ot bilǝn tawlaydu) siz ⱪorⱪmaysiz, bǝlki U, yǝni 
«ⱨǝⱪⱪaniyliⱪni qaqⱪuqi Ⱪuyax» «ornidin turƣanda», intayin xadlinisiz, qünki «Uniǌ 
ⱪanatlirida xipa-dǝrman bar» (4:2).

